
						ৱিকিউৎসৰ পৰা

					

					


					
					
					এই পৃষ্ঠাটোৰ বৈধকৰণ হৈছে
  সম্পৰ্কে তেওঁৰ ইতিবাচক ধাৰণা থকা যেন লাগিছিল।’

 প্ৰচণ্ডই কোৱা মতে ৰজা বীৰেন্দ্ৰই তেওঁক লগ কৰিবলৈ বিচৰাৰ বাৰ্তা ধীৰেন্দ্ৰৰ
জৰিয়তে প্ৰেৰণ কৰিছিল। কিন্তু কিছুমান অজ্ঞাত কাৰণত বৈঠকখন স্থগিত ৰাখিবলগীয়া
হ’ল।

 প্ৰাক্তন প্ৰধান মন্ত্ৰী লোকেন্দ্ৰ বাহাদুৰ চান্দে কয়—




‘তেওঁ (ৰজা বীৰেন্দ্ৰ) কেতিয়াও মাওবাদীসকলৰ বিৰুদ্ধে ৰয়েল নেপাল

আৰ্মিক ব্যৱহাৰ কৰিব বিচৰা নাছিল। আৰু সমস্যাটোৰ এটা শান্তিপূৰ্ণ

সমাধান বিচাৰি উলিওৱাত গুৰুত্ব দিছিল। তেওঁ তেওঁলোকৰ বাবেও

সংসদত কিছু আসন থকাটো বিচাৰিছিল আৰু তেওঁলোকক মূলসুঁতিৰ

ৰাজনীতিলৈ ঘুৰাই আনিবলৈ চেষ্টা কৰিছিল।’






 নতুন ৰাজতন্ত্ৰৰ জন্মৰ লগে লগে মাওবাদীসকলে ৬ জুলাইৰ দিনা তিনিখন ভিন্ন
ঠাইৰ আৰক্ষী চকীত তিনিটা পৃথক পৃথক আক্ৰমণ সংঘটিত কৰে। লামজাং আৰক্ষী
চকীত ২১জন পুলিচ কৰ্মী, গুলমি আৰক্ষী চকীত ১০জন আৰু নৱাকট আৰক্ষী
চকীতো ১০জন পুলিচ কৰ্মীক গুলীয়াই হত্যা কৰে। নেপালী পুলিচে মাও বিদ্ৰোহী
প্ৰচণ্ড, বাবুৰাম ভট্টৰায়, মোহন বৈদ্য আৰু অন্যান্য কেন্দ্ৰীয় সমিতিৰ সদস্যৰ বিৰুদ্ধে
‘ৰেড কৰ্ণাৰ’ ন’টিচ জাৰি কৰিবলৈ চোৰাংচোৱা সংস্থা ইণ্টাৰপলক অনুৰোধ জনোৱাৰ
পৰিপ্ৰেক্ষিতত মাওবাদীসকলে ইয়াৰ প্ৰতিবাদস্বৰূপে উল্লিখিত তিনিখন আৰক্ষী চকীত
আক্ৰমণকেইটা সংঘটিত কৰিছিল।

 মাও বিদ্ৰোহীসকলক দমন কৰাত সম্পূৰ্ণৰূপে ব্যৰ্থ হোৱা প্ৰধান মন্ত্ৰী গিৰিজাপ্ৰসাদ
কৈৰালাই ২০০১ চনৰ জুলাই মাহৰ ১৯ তাৰিখে পদত্যাগ কৰে। বিৰোধী দল কমিউনিষ্ট
পাৰ্টি অৱ নেপাল (ইউ এম এল)-এ প্ৰধান মন্ত্ৰী কৈৰালাৰ বিৰুদ্ধে ৰয়েল নেপাল
এয়াৰ লাইনছ অপাৰেশ্যন আৰু লাউদা এয়াৰ অৱ অষ্ট্ৰেলিয়াৰ মাজত স্বাক্ষৰিত হোৱা
বিতৰ্কিত জেট লীজ চুক্তিৰ লগতে বিত্তীয় খেলিমেলিৰ অভিযোগ আনিছিল।

 গিৰিজাপ্ৰসাদ কৈৰালাৰ স্থানত শ্বেৰ বাহাদুৰ দেউবা নেপালৰ প্ৰধান মন্ত্ৰী পদত
অধিষ্ঠিত হয়। প্ৰধান মন্ত্ৰী হৈয়ে তেওঁ মাওবাদী বিদ্ৰোহীসকললৈ শান্তি আলোচনাৰ
প্ৰস্তাৱ আগবঢ়ায়। কিন্তু চৰকাৰক নিৰুৎসাহী কৰি মাও বিদ্ৰোহীয়ে বজুৰা জিলাৰ
তিনিখন আৰক্ষী চকীত আক্ৰমণ সংঘটিত কৰে। ২০ জুলাইৰ দিনা সংঘটিত হোৱা
এই আক্ৰমণত ১৫জন পুলিচ কৰ্মীয়ে প্ৰাণ হেৰুৱায়। তাৰ দুদিনৰ পাছত চৰকাৰ আৰু
মাওবাদী বিদ্ৰোহী উভয়ে তেওঁলোকৰ মাজত প্ৰথমবাৰৰ বাবে যুদ্ধবিৰতি ঘোষণা


কৰে।

	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

